
 Tezisda Oʻzbekiston sugʻorish kanallarida filtratsiya tufayli 

yoʻqotiladigan suv hajmi va bu yoʻqotishlarning iqtisodiy hamda 

energetik oqibatlari tahlil qilingan. Beton, geosintetik va boshqa 

filtratsiyaga qarshi qoplamalarning turlari, ularni 

mexanizatsiyalashgan usulda yotqizish texnologiyasi va ishlatiladigan 

texnik vositalar koʻrib chiqilgan. SHNQ 2.06.03-21 meʼyorlari asosida 

qoplamalarning xizmat muddati va filtratsiya yoʻqotishlarini 

kamaytirish darajasi solishtirilgan, qoplama turini tanlashda hisobga 

olinadigan omillar keltirilgan. Natijada mexanizatsiyalashgan 

texnologiyaning sifat, unumdorlik va muddat boʻyicha afzalliklari 

hamda suv va energiya tejashdagi ahamiyati asoslab berilgan. 

 

ADVANTAGES OF TECHNOLOGY AND TECHNICAL EQUIPMENT FOR 

CREATING ANTI-FILTRATION COATINGS IN IRRIGATION CANALS 

 

THESIS INFO  A B S T R A C T 

Keywords:  

seepage,  

canal lining,  

slipform, geomembrane, 

 The thesis analyzes the volume of water loss due to filtration in the 

irrigation canals of Uzbekistan and the economic and energy 

consequences of these losses. The types of concrete, geosynthetic, and 

other anti-seepage coatings, the technology for their mechanized 

composite lining,  

Kostiakov equation,  

efficiency, salinization, 

technical and economic 

efficiency. 

application, and the technical means used are examined. Based on the 

norms of ShNK 2.06.03-21, the service life of coatings and the degree 

of reduction in filtration losses are compared, and factors to be 

considered when choosing the coating type are presented. As a result, 

the advantages of mechanized technology in terms of quality, 

productivity and time, as well as its importance in saving water and 

energy are substantiated. 

 

ПРЕИМУЩЕСТВА ТЕХНОЛОГИИ И ТЕХНИЧЕСКИХ СРЕДСТВ СОЗДАНИЯ 

ПРОТИВОФИЛЬТРАЦИОННЫХ ПОКРЫТИЙ В ОРОСИТЕЛЬНЫХ 

КАНАЛАХ 

 

ИНФОРМАЦИЯ ТЕЗИС  А Н Н О Т А Т С И Я 

Ключевые слова:  

фильтрация, облицовка канала, 

скользящая опалубка, 

геомембрана, композитное 

покрытие, формула Костякова, 

КПД, засоление, технико-

экономическая эффективность. 

 В тезисах проанализированы объёмы потерь воды вследствие 

фильтрации в оросительных каналах Узбекистана, а также их 

экономические и энергетические последствия. Рассмотрены 

бетонные, геосинтетические и другие противофильтрационные 

покрытия, технологии их механизированной укладки и 

применяемые технические средства. На основе норм ШНК 

2.06.03-21 сопоставлены сроки службы покрытий и степень 

снижения фильтрационных потерь, приведены факторы, 

учитываемые при выборе типа покрытия. Обоснованы 

преимущества механизированной технологии по качеству, 

производительности и срокам выполнения работ, а также её 

значение для экономии воды и энергии. 

 

KIRISH 

Oʻzbekistonda ishlatiladigan suvning taxminan 90 foizi qishloq xoʻjaligiga sarflanadi, 

suv resurslarining esa atigi 20 foizi mamlakat hududida shakllanadi. Iqlim oʻzgarishi tufayli 

2030-yilga borib suv tanqisligi 15 mlrd m³ga yetishi kutilmoqda. Shu sharoitda sugʻorish 

tarmoqlaridagi yoʻqotishlar jiddiy muammoga aylanmoqda: betonlanmagan tarmoqlarda 

yiliga oʻrtacha 14 mlrd m³ (36 foiz) suv yoʻqoladi, bu iqtisodiyot uchun yiliga taxminan 5 

mlrd AQSh dollari daromad yoʻqotilishiga teng. Yoʻqotishlar eng koʻp Qoraqalpogʻiston, 

Namangan, Navoiy, Xorazm va Buxoro viloyatlarida kuzatiladi [1]. 

Muammoning yana bir tomoni energiya sarfi. Suvni yetkazib berish xarajatining 63 

foizi nasos stansiyalariga toʻgʻri keladi, nasoslarning taxminan 80 foizi eskirgan, yillik elektr 

energiyasi sarfi esa taxminan 7 mlrd kVt·soatni tashkil qiladi [1]. Nasos bilan berilgan suvning 

bir qismi kanalda yoʻqolsa, sarflangan energiya ham behuda ketadi, shuning uchun 

filtratsiyani kamaytirish elektr energiyasini tejashga ham yordam beradi. 

Mavzu mamlakat taraqqiyotining 2030-yilgacha moʻljallangan ustuvor yoʻnalishlari [2] 

va Prezident raisligida 2023-yil 29-noyabrda oʻtkazilgan yigʻilishda belgilangan vazifalar 

bilan bogʻliq. Yigʻilishda kelasi yili 1500 km magistral kanalni (joriy yilgidan 4 barobar koʻp) 

va 2025-yildan boshlab har yili kamida 2000 km kanalni betonlash, hududlarda esa bir yil 

ichida 3500 km xoʻjalik ichki tarmoqlarini qoplash vazifasi qoʻyildi. Texnika va moddiy 

yordam bilan bu xarajatni ikki barobar kamaytirish mumkinligi taʼkidlandi [1]. 2025–2028-

yillarga moʻljallangan dasturda esa suv taʼminoti past boʻlgan sugʻoriladigan maydonlarni 424 

ming gektardan 276 ming gektargacha kamaytirish, suv tejovchi texnologiyalar qamrovini 2,1 

mln gektardan 3,5 mln gektargacha oshirish rejalashtirilgan [3]. 

Tadqiqotning maqsadi. Sugʻorish kanallarida filtratsiyaga qarshi qoplamalarni 

mexanizatsiyalashgan usulda yaratish texnologiyasining texnik-iqtisodiy afzalliklarini 

Oʻzbekiston sharoitida asoslash va qoplama turini tanlash mezonlarini ishlab chiqish. 

Ilmiy yangilik. Fargʻona vodiysi, Buxoro, Xorazm, Qoraqalpogʻiston va Surxondaryo 

uchun grunt va iqlim sharoitiga bogʻliq holda qoplama turini tanlash mezonlari tizimi taklif 

etiladi. Shuningdek, mexanizatsiyalashgan yotqizishning texnologik xaritasi va texnik 

vositalar majmuasini tanlash metodikasi ishlab chiqiladi hamda filtratsiya kamayishining FIK, 

energiya sarfi va shoʻrlanishga taʼsirini birgalikda baholaydigan texnik-iqtisodiy model 

yaratiladi. 

MATERIAL VA USULLAR 

Filtratsiya yoʻqotishlarini nazariy baholash uchun Kostyakov formulasidan 

foydalaniladi [4]: 

 σ = A / Qm (1) 

bunda σ — 1 km uzunlikdagi yoʻqotish (%), Q — suv sarfi (m³/s), A va m — grunt 

sharoitiga bogʻliq koeffitsiyentlar. Filtratsiya sarfi Darsi qonuni asosida hisoblanadi. 

Kanalning foydali ish koeffitsiyenti quyidagicha topiladi: 

 η = Qsof / Qbrutto (2) 

va qoplamadan oldingi hamda keyingi dala oʻlchovlari bilan solishtiriladi. Filtratsiyaga 

qarshi chora-tadbirlarning samaradorligi SHNQ 2.06.03-21 ning 168-bandiga muvofiq 

tejalgan suv hajmi, kanal ekspluatatsiyasi sharoitlarining yaxshilanishi, qoplamaning xizmat 

muddati, yerlarning meliorativ holatiga taʼsiri hamda chora-tadbirning qiymati va iqtisodiy 

samaradorligi boʻyicha baholanadi [5]. Mexanizatsiya samarasi smenalik unumdorlik 

(m/smena), yotqizish aniqligi (qalinlik ogʻishi), 1 km tannarx va mehnat sigʻimi orqali 

aniqlanadi. 

NATIJALAR VA MUHOKAMA 

Kanallarda filtratsiyaga qarshi qoplamaning bir necha turi qoʻllanadi: quyma va yigʻma 

temir-beton, beton-geosintetik ekranli, polimer plyonkali, loyli, asfaltbeton hamda kimyoviy 

ishlov berilgan qoplamalar [5]. Beton yoki geomembrana yotqizish kanal oʻzanini loyiha 

kesimi boʻyicha profillashdan boshlanadi, keyin asos zichlanadi, qoplama yotqiziladi (beton 

quyiladi yoki geomembrana yoyiladi), choklar kesilib germetiklanadi yoki payvandlanadi, 

oxirida beton parvarishlanib, sifat nazorati oʻtkaziladi. Buning uchun kanal profillovchi 

mashina, slipform beton yotqizgich, vibrozichlagich, geomembrana yoyuvchi va 

payvandlovchi apparatlar hamda chok kesuvchi uskunalar ishlatiladi. 

SHNQ 2.06.03-21 ga koʻra qoplama turi kanal oʻzanini hosil qiluvchi gruntlarning suv-

fizik xususiyatlari, muhandislik-geologik va gidrogeologik sharoitlar, suv sifati, choʻkindilar 

tavsifi va kanal oʻlchamlarini hisobga olib tanlanadi (167-band) [5]. Meʼyordagi xizmat 

muddati va filtratsiya yoʻqotishlarini kamaytirish darajasi 1-jadvalda keltirilgan. 

1-jadval. Filtratsiyaga qarshi qoplamalarning xizmat muddati va filtratsiya 

yoʻqotishlarini kamaytirish darajasi (SHNQ 2.06.03-21, 169–170-bandlar) 

Qoplama turi Xizmat muddati, 

yil 

Filtratsiya yoʻqotishini 

kamaytirish, % 

Quyma beton 15–20 70–80 

Quyma temir-beton 20–25 — 

Yigʻma temir-beton 30–35 65–70 

Beton-geosintetik ekranli (quyma / 

yigʻma) 

20–25 / 35–40 95–98 

Polimer plyonkali ekranlar 8–10 60–98 

Loyli ekranlar 5–10 60–70 

Asfaltbeton 7–10 75–85 

Kimyoviy ishlov berilgan qoplama 2–4 50–70 

Jadvaldan koʻrinib turibdiki, beton-geosintetik ekranli qoplama filtratsiyani eng koʻp 

(95–98 foiz) kamaytiradi, uning yigʻma varianti esa eng uzoq (35–40 yil) xizmat qiladi. 

Polimer plyonkali ekranlar ham 98 foizgacha samara berishi mumkin, lekin xizmat muddati 

8–10 yil bilan cheklangan. Kimyoviy ishlov berilgan qoplama atigi 2–4 yil xizmat qilgani 

uchun uzoq muddatli yechim boʻla olmaydi. Qoplamasiz usullarning samarasi past: sunʼiy 

kolmataj yoʻqotishni 30–50, kanal oʻzanini bogʻlovchi gruntlarda chuqur zichlash 50–60 

foizga kamaytiradi [5]. 

Qoplamani mexanizatsiyalashgan usulda yotqizishning afzalliklari ham koʻp. Mashina 

bilan profillash va slipform yotqizishda loyihadagi qalinlik hamda nishablik aniq saqlanadi, 

choklar va yoriqlar kam boʻladi, sifat barqaror chiqadi. Silliq sirt gʻadir-budurlikni 

kamaytirgani uchun suv tezligi va kanalning oʻtkazish qobiliyati oshadi, kanal kesimini 

kichraytirish ham mumkin. Oʻsimlik oʻsishi va choʻkindi toʻplanishi kamayadi, tozalash 

xarajati pasayadi, kanal uzoqroq xizmat qiladi. Bundan tashqari, yer osti suvlari sathining 

koʻtarilishi va tuproq shoʻrlanishi xavfi ham kamayadi. 

Dasturda 2025–2028-yillarda jami 2551,5 km sugʻorish kanali va tarmogʻini qurish 

yoki rekonstruksiya qilish, shu jumladan 319,3 km lotokli tarmoq barpo etish koʻzda tutilgan 

[3]. Natijalardan Suv xoʻjaligi vazirligi tizimidagi “Suvqurilishinvest” davlat muassasalari, 

loyiha institutlari va fermer xoʻjaliklari kanallarni rekonstruksiya qilish loyihalarini tuzishda 

foydalanishi mumkin. 

XULOSA 

1. Filtratsiya sugʻorish tarmoqlaridagi asosiy yoʻqotishlardan biri: betonlanmagan 

tarmoqlarda yiliga 14 mlrd m³ (36 foiz) suv yoʻqoladi, bu nasoslar sarflaydigan energiyani 

ham behuda sarflashga olib keladi. 

2. Mexanizatsiyalashgan yotqizish qoplama sifati, unumdorlik va muddat boʻyicha 

anʼanaviy usullardan ustun. SHNQ 2.06.03-21 maʼlumotlariga koʻra, beton-geosintetik 

ekranli qoplama eng yuqori samara (95–98 foiz) va eng uzoq xizmat muddatini (35–40 yil) 

beradi. 

3. Qoplama turini grunt, gidrogeologik sharoit, suv sifati va kanal oʻlchamlariga 

qarab tanlash texnik-iqtisodiy samaradorlikni oshiradi. 

